
Районалъул администрациялъ 
ва  руччабазул Советалъ 14 марталда 
Агъвали маданияталъул КIалгIаялда  
тIобитIана «ЦIумадисезул руччаби 
ракълие ва тIегьаялъе гIоло» абураб 
ах1иялда гъоркь руччабазул  мажлис.

Тадбиралъул хIурматиял 
гьалбаллъун рук1ана «Дагъистаналъул 
руччабазул Цолъи» жамгIияб идара­
ялъул председатель Интизар Мамутаева, 
«Улбул кIотинарулел жалазде данде» 
абураб ТIолгороссиялъул жамгIияб 
идараялъул председатель Хасайбат 
Валиева, ГIахьвахъ районалъул ручча­
базул Советалъул  председателасул 
заместитель Каримат ГъалбацIова ва  
гьебго Советалъул гIахьалчIужу Рав­
занат ГIалиева.

Данделъиялде ахIун рукIана   
гIумру район цебетIезабиялда, лъай­
кьеялъулгун  сахлъикьеялъул ва 
цогидалги идарабазда хIалтIарал захI­
маталъул ветеранал-руччаби, хъизан 
гIемерал улбуз, Агъвали гимназиялъул 
чIахIиял классазул ясал ва районалъул 
учреждениязул хIалтIухъаби.

Форумалде байбихьана рай­
оналъул тарихалда лъалеб лъалкI тарал 
руччабазул бицараб видеоялъулаб 
цебелъеялдаса.

Баркиялъулаб к1алъайгун мажлис 
рагьана райадминистрациялъул 
бетIерасул заместитель МухIамад 
ГIисаевас ва залалда гIодорчIаразда 
баркана анкьалъ цебе кIодо гьабураб 
Халкъазда гьоркьосеб руччабазул къо-
8 Марталъул байрам, гьарана хъизан-
лъималазулаб талихI, рохел гьарзаяб 
халатаб гIумру ва щулияб сахлъи.

Бицана мажлисалъул аслиял 
масъалабазулгун гьеб тIобитIиялъул 
мурадалъул, жакъасеб жамгIияталъулъ 
рекъел букIинабиялда ва районгун улка 
тIегьаялда магIарул чIужугIаданалъул 
кIваралъул, хасго хъизан-лъимал ку­
цаялдагун гьезие лъикIаб тарби-лъай 
кьеялда, кидаго свин-къин гьечIеб цIа 
гъасда цIуниялда, ай, кинаб хIалтIи 
гьабизе кканиги, гьелъул гъуждуз 
гьеб лъидасанго лъикI, яхI рехичIого, 
борхиялъул.  

Гьединго МухIамад ГIисаевас 
бицана 13 марталда МахIачхъалаялда 
нилъер ва Болъихъ районазул бутI­
рулгун ва ополченцалгун Россия­
лъул Президент Владимир Путин 
дандчIваялъул ва гьенир рорхарал суа­
лазул.  

Мажлисалда «ЦIумадисезул руч­
чаби ракълие ва тIегьаялъе гIоло» 
абураб докладгун кIалъазе цее яхъана 
районалъул руччабазул Советалъул 
председатель Асият Ибрагьимова. 
Гьелъ баян гьабуна гьаб заманалъул, 
ай, «гаджетазулин» жинда цIар тараб 
гIелалъе рухIияб ва патриотикияб 
тарбия кьеялъулъ чIагояб рухIияб 
хазиналъун кколел хараби-руччабазул 
кIвар, гьездасан мисал босизе ккей.

Телефоназе гуреб, кIудабазда 
аскIор чIун, ургъел-рохел гьелгун 
бикьизе, гьездаса мисал босун хьвадизе  
ахIана Асиятица гIолохъанаб гIел.

Районалъул тарихалда, хас гьабун 
абуни, сахлъикьеялда районалъул ва 
рикIкIадаб Россиялдасан рачIарал 
медицинаялъул хIалтIухъаби - ясаз та­
раб кIочонареб лъалкIалъул бицана 
медицинаялъулаб хIалтIул ветеран 

Написат Халидовалъ.

МагIарул чIужугIаданалъул, хасго 
согIал кьурабазда гьоркьоб яшав гьабун 
ругезул, гIумруялъул ва захIматалъул 
бицараб, залалда гIодорчIаразе асар 
гьабураб кIалъай букIана Инхо­
къвари росдал гьоркьохъеб школалъул 
мугIалим Загьрат МухIамадовалъул.

МагIарул чIужугIадан кидаго 
ракълие ва улка цебетIеялъе бахъун 
ракIги кьезе хIадурай йикIиналъул, 
эбелалъул лъимадеги, лъимералъул 
эбелалдеги бугеб ва букIине кколеб 
гьуинлъи-рокьиялъул, гьелъул 
къохIехьеялъул  бихьизабуна 
гьелъ Чачаналде ва гьениса нахъе  
инхокъварисел гочинариялъул 
тарихалъул мисалалдалъун. 

ЦIумадисезул 
         гьаракь

Ассаламу гIалайкум!

Голос 
Цумады

Талат къоялъ хIалтIулаб сапаралъ Дагъистаналде 
вачIарав Россиялъул Президент Владимир Путин 
дандчIвана республикаялъул жамгIияталъул вакилзабигун. 
Пачалихъалъул бетIергун букIараб дандчIваялда 
гIахьаллъана жамгIияталъул вакилзаби, хасго ЦIумада 
ва Болъихъ районазул,-ан лъазабулеб буго «Дагъистан» 
РИАялъ.  

Гьесул сапаралъул аслияб мурад букIана  республикаялъул  
нухмалъигун   Дагъистан экономикияб рахъалъ цебетIе­
забиялъул,  бищунго кIвар бугел  масъалабазул ва гьел 
гIумруялде  рахъинариялъул хIакъалъулъ  кIалъа-ралъай 
гьаби. Гьел суалалгун,  республикаялъул  нухмалъиялъулгун  
данделъи тIобитIилелде цебе, Владимир Путин дандчIвана 
нилъер  ва Болъихъ районазул  халкъалъул  вакилзабигун.

Гьезул цо-цоялгун Владимир Путин дандчIван вукIана  
республикаялда 1999 соналъул  август-сентябрь моцIаз  
террористазде данде гьабураб  операция тIубан хадуб.

Республикаялда ругел  проблемабазул  бицунаго, Влади­
мир  Путиница пикру буссинабуна Дагъистаналъул  бюджет 
цебе гIадин дотациялда ва субсидиялда бараб  букIиналда. 
Бицана  кидаялиго республика  дотациялда бараблъун 
букIинчIеблъи. Гьелъул гIаксалда, жиндир заманалъ 
донорлъунцин  Дагъистан букIараблъи.

Нилъер аслияб масъала кколин Дагъистан, федералияб 
централъул кумекалдалъун, 70 проценталъ дотациялдаги  
субсидиялдаги бараблъун течIого букIине хIаракат бахъи. 

Социалиябгун экономикияб рахъ цебет1еялъе районалда 
гьаризе кколел х1алт1абазул бицун  жиндирго пикраби 
загьир гьаруна дандч1ваялда  нилъер  районалъул бетIер 
АнвархIажи Вечедовас. 

Россиялъул 
Президентасулгун 

дандчIвай

Агъвалиб тIобитIана районалъул руччабазул форум

Райадминистрациялъул жанахIалъуб чIвараб «Гьаз нухмалъи гьабуна 

районалъе» абураб стендалда ругел батIи-батIиял соназ районалъул 
нухмалъулеллъун рукIарал жакъа нилъгун ругел ва абадияб рокъоре 
аразул суртазда бихьиназда цадахъго ругел цо-цо руччабазухъ балагьидал, 
ракIалде щола дол захIматал соназ чанги чIужугIаданги йикIун 
йигинха магIарухъ бихьиназда бащад рукъалъулгун магIишаталъул 
ва хIукуматалъул хIалтIул рукь цIарай абун. Гьебги, жакъа гIадин, цо 
кьурараб телефоналъул цIурмихъе гьанисанго амру кьун гурел, бакIалде 
щун, бугеб ахIвал-хIалалъул гъварилъуде раккун, кьучIдасанго хал гьабун, 
гIузру бичIчIун ва бакIалдаго тIубазе хIаракат бахъун, бажарулареб иш 
батани, суал роцIинабиялъул иш битIахъегояб бербалагьиялде босун. 

Гьединаздаса цояйлъун ккола захIматалъул ветеран  Калимат 
Идрисова. Бицун гурей, гIумруялъго лъалей гIаданалъе къимат 
кьезеги захIмат букIуна. Гьеб къимат, дидасан анцI-анцI соназ 
цебего, ай, дун гьайилалдего, кьураб буго гьелъие районалъул 
халкъалъги, гIумруялъ цадахъ хIалтIарал пишацоязги, цо 
нухалъниги хъулухъ-къваригIелалъ гьелда аскIоре ккаразги. ГIемер 
бицуна гьелъул лъабго соналъ гьейгун цадахъ  райисполкомалда 
хIалтIарав нижер редактор ГIубайдулагьицаги. 8 Марталъул 
байрамгун гьаюраб къоялде дагьабго калам гьабизе бокьун бугин, 
бицеха цо-кIигониги хIужа гьелъул хIалтIулаб гIумруялдасанилан 
абидал, гьес абулаан районалда цоги ятиларин гьей гIадин битIараб 
рагIи бадибе абулейги, жинда тIадкъараб иш мухIканго ва гIужда 
тIубалей, рекIел бацIцIалъи цIунарай, жиндирго пикруялдаса 
кьуруларей гIаданилан.

Йигизеги гьединай йиго Калимат. Жиндаго релълъарал, цоги­
дазе мисалияллъун куцана гьелъ жиндирго щуяйго ясги. Гьездаги 
батана гIумрудулъ жиде-жидер бакI. 

Калиматица гIемер бицуна Чачаналде гочинарун, Ведено яшав 
гьабун йикIарай жий, дол соназ партиялъул райкомалъул тIоцевесев 
секретарьлъун хIалтIулев вукIарав ШапихIажи ГIисаевас, гьанирги 
хIажат ругин гIолохъанал специалистал абун, ячанин районалдеян. 

-Дол соназ нилъер районалда къанагIатги рукIинчIо 
тIадегIанабни щиб, хасаб гьоркьохъебцин лъай бугелцин ясал-
специалистал. Нилъерго специалистаздалъун хьезабизе буго 
районилан абулаан мунагьал чураяс ва кIвар кьолаан анцIго класс 
лъикIал къиматазда лъугIизабуралгицин ясал хIалтIудалъун 
хьезариялде ва, хадубккун, заочно букIаниги, лъай тIалаб гьабизе 
цIализе ритIиялде. Гьеб букIана ШапихIажил гIагараб ракьалде 
бугеб патриотасулаб бербалагьи. 

Гьелдаса нахъе мустахIикъаб хIалхьиялде инегIан, районалъул 
батIи-батIиял идарабазда хIалтIана Калимат ракIбацIцIадго, 
Аллагьасул киригун гIадамазул баркалаби цIикIкIараб хIалалда. 

Гьелъул хIакъалъулъ лъилгун бицен кканиги, кьураб лъикIаб 
къиматалъ ракIалде щвезабуна Николай Некрасовасул «Мороз, 
Красный нос» поэма. ЗахIматчIужуялъул хIакъалъулъ бицен 
гьабулаго, гIемер ракIалде щола  чIужугIаданалъе кьураб къимат: 
кьварараб гIамалалъул, ханасул бикадул гIадаб рилълъиналъул, 
согIлъи-кьвари рекъараб недегьаб гьимиялъул, гьимани, бакъ 
гвангъулей, цо щвезабураб бералъ рохел бикьулей, сабурай, 
гIадатияй, цо хьвагIараб харицелалъ къвал цIун хер бецулей, 
ракъи-къеч балъго хIехьолей, гIарзалъ лъихъего унарей, цIа 
рекIаралъуе тIоцее кIанцIулей, бекерулеб чу лъалхъизабулей, 
гьебгиха, бетIергьанас парзалда цадахъго, жинда тIад лъураб 
гъансито цIуни, лъимал хьихьи, росасе мутIигIай йикIин гIадал 
борчалъул тIалабалги тIуралаго. 

Дун цIакъго тIаса йорчIун йигин ккела. Батила гьединги, амма 
Калимат Идрисова мустахIикъай йиго Некрасовас чIужугIаданалъе 
кьураб сипаталъул аслияй багьадурлъун йикIине. 

Гьединал гIадамаз нухмалъи гьабураб район буго дир ва дун 
гьездаса чIухIула…

Бокьун буго гьелда баркизе гьаюраб къо, гьаризе гьелъие 
щулияб сахлъигун халатаб гIумру, ясаздасан ва гьезул хъизан-
лъималаздаса йохун хутIи.

                                                     Хадижат Залимханова

...«ЮцIцIа, чIужугIадан!» Дида 
бичIчIула

Гьеб кIиго рагIудал гъваридаб 
гIакълу.

Кколелъур  руцIцIунчIей-кIудияб 
гьунар…

КIалъай дагь гьабиги къиматаб 
жавгьар,-абурал жиндирго кочIол 
рагIабаздалъун лъугIизабуна Загьрати­
ца кIалъай.

Нилъер гIемер щварай ва 
мажлисазда берцинаб кIалъай гьабизе 
махщел бугей Интизар Мамутаевалъ 
бицана республикаялъул тарихалда 
жаниб руччабаз тараб лъалкIалъул, къо 
ккедал, бихьиназда бащад бихьизабураб 
къохIехьеялъул, цолъи-гъункиялъул.

-Руччабазул Цолъаби рагьи жакъа 
ккола заманалъул тIалаб. Нилъеда бараб 
буго жамгIияб кьучI, хасго рухIиябгун 
напсияб рахъалъ,  щулияб букIин. 

ХIажат буго районалъул 
даражалда гуребги, гIолохъанал яса­
зул Цолъаби гIуцIизе школазда, цIалул 
заведениязда. Лъимералъе гIумру 
кьезе Аллагьас ракьалде йиччарай чIу­
жугIадан, лъимералъул рухI бахъизе 
ятана чанги, гьедин абизе кигIанго 
е захIмат бугониги. Гьедин ккечIого 
букIине, сабру цIикIкIарайлъун, 
гIодое йиччарайлъун, хъизаналъул 
ургъел-рохел баччизе ругьун гьа­
риялъул дарсалниги кьела ва хъизангун 
гъасда цIа сунгутIи чIужугIаданалъул  
тIоцебесеб борч букIиналъул бицина 
гьединал цолъабазул данделъабазда. 

-Хъизаналъулал хазинаби ва 
анкьумумузул гIадатал цIуни ва 
цIигьариялде руссине ккун руго 
нилъ ахирал соназ. Халкъалъ гьеб 
кIиабилеб планалде рехун буго, кинаб 
къагIидаялдалъунги, гIарац-бечелъи 
тIалаб гьабиги цебесеб кьерде ккезабун. 

Жакъа нилъеца нилъерго лъима­
лазегун гIун бачIунеб гIелалъе кьураб 
тарбия-лъаялда бараб буго улкаялъул 
метерисеб къо,-ян ракI унтараб, 1999 
соналъул балагьаб август-сентябралда 
къурбанлъарал гIолохъаби ракIалде 
щвезариялъ, бадиб магIу хулараб 
кIалъай гьабуна  Интизар Мамутаевалъ.

Хасайбат Валиевалъ жиндирго 
цееяхъиналда руччабазда байрамги 

баркун, кIвар буссинабуна гIун бачIунеб 
гIелалъе тарбия кьеялде, жинцаго 
гьабуралъул жаваб кьезе кIолеб гIел 
гIезабиялде, чIужугIаданалъул аслияб 
масъала, гIумрудулъ кинал хиса-басиял 
кканиги - хъизан цIуни букIиналде. 

-ЧIвадназде сверизе минабиги 
тун, гIолохъанал хъизанал шагьа­

разде гочинчIого рукIине, гьезие 
чIезаризе ккола шартIал, хIалтIулал 
бакIал. Росу-ракь тIегьай буго улкаялда 
рекъел букIиналъул гIаламат, ай, нилъ, 
руччабазулги, буго гьениб кIудияб 
бутIа,-ян абуна гьелъ.

Данделъиялда кIалъаял лъу­
гIун хадуб, районалъул руччаби-
захIматалъул ветеранал ва бахIарчиял 
улбул кIодо гьаруна шапакъатаздалъун.

-Нилъ божула улкаялда рекъел 
букIиналда, нилъер букIинесеб гван­
гъараб, лъималазул метерисеб къо 
ракIчIарал галаби росулеблъун  бачIи­

налда, щивасул рекIелъ рахIат ва 
хIалхьи рещтIиналда. Гьелъие гIоло 
хIалтIизе руго нилъ хадубккунги. Гьеб 
буго нилъер аслияб масъала-ракьалда 
рекъел цIуни ва улка тIегьазаби,-
ян абуна районалъул руччабаздехун 
мажлисалъул гIахьалчаг1азул рахъал­
даса ХитIабгун цее яхъарай  лъималазул 
библиотекаялъул нухмалъулей ГIабидат  
Мусаевалъ.

Тадбиралъе хасаб чIаголъи 
кьуна  маданияталъул управлениялъул 
артистазул, Агъвали гимназиялъул 
цIалдохъабазул ва заманаялъ нилъер 
районалда бугел Липецк областалъул 
УМВДялъул хIалтIухъабазул му­
зыкалияб церерахъиналъ. 

P.S. ЛъикIаб тадбир тIобитIана 
районалъул руччабазул Советалъул 
гIолохъанай председатель Асият 
Ибрагьимовалъ маданияталъул управ­
лениялъул нухмалъулей ХIалимат 

АхIмадовагун цадахъ лъугьун.  РукIун  
ратила гьеб тIобитIиялъе кумек-
квербакъи гьабуралги. Абизе бегьула 
мажлисалъ цере лъурал масъалаби 
тIуранин. Форумалъул кIалъаязул 
аслияб магIна бук1ана чIужугIаданалъ 
рагъуе вас гьавулареблъи, тIоцебе 
жиндирго мина-карт, хадуб азбар-

къоноялдаса байбихьун, рукъалъул 
магIишатги, росу-ракьги  тIегьазабизе 
гьей хIадур йикIин. 

Жидерго ккарал гIиси-бикъинал 
гIунгутIаби-гъаябаздаса тIаса лъугьаян 
цебеккунгоги абуна Асиятица. Форум 
гIуцIадго иналъ бихьизабуна гьей 
тIадкъараб иш ва цебе лъураб масъала 
ракIбацIцIадго тIубазе хIадурай йикIин. 

Аби буго, пихъ кьолеб гъотIода 
гурони гамачI речIчIуларин абун. 
Гьелъухъего, камичIо тадбиралда 
хурхунги цо-цо шур-шурал.  Гьезде 
кIварги  кьечIого, рагIи кьелин 
форумалъул  гIахьалчагIи-гьалбадерие,  
тадбиралда хурхун жидерго пикру 
загьир гьабизе.

Написат Увайсова, Шаваялда 
бугеб маданияб рукъалъул директор: 

-АнцIго росу данде бачараб буго 
Шава росдал администрация, гьелдаго 
жаниб маданияталъул рукъги. АнцIила 
микьго соналъ цадахъ хIалтIулел руго 
дунги гьай ТIалхIатова ПатIиматги. 
Жеги цониги г1иси-бикъинабгицин 
ракIхвей ккарал гуро ниж. Нижго 
реццулел гуро. Гьединго цониги 
цIумадисес гъалмагъир гьабун абун 
нижеда сверухъ ругел лъаратIисезул, 
ансадерил, нугъаязул, лъарагIазул 
хъутабаздаса бачIунаро гIарз. Гьеб 
дица рикIкIула маданияталъул рукъ 
х1исабалда нижер коллективалъулги, 
Шава росдал администрациялъулги, 
мажгитазул имамзабазулги ва 
республикаялъул Муфтияталъул 
хIалтIухъабазулги цадахърекъараб ва 
мурадалде балагьизабураб хIалт1ул 
хIасиллъун. Цониги  гIолохъанчи 
инчIо Шава зонаялдаса ИГИЛалдеги, 
рохьовеги. Жакъасеб мажлисалъул 
аслияб мурад-масъала гьеб бугелъул, 
дида рак1алде ккола Шаваялда 
яшав гьабун ругел цIумадисезул 
руччабаз, жидерго напсги цIунун, 
чIужугIаданалъулаб борч намус 
бацIцIадго тIубалеб бугин абун.

Баркала гьаб форумалде ниж  
ахIарал гьелъул гIуцIарухъабазеги. 
ГIезегIан магIна бугеб, пайдаяб 
дандчIвай тIобитIана жакъа, гьудуллъи-
вацлъиги жеги щулалъана, цо галул 
манзилалъги нилъги гIагарлъана.

Каримат ГъалбацIова: -Баркала 
ниж ахIаралъухъ мадугьалзаби-
цIумадисезе. ТIоцебесеб иргаялда 
ГIахьвахъ районалъул халкъалъул 
салам кьола нужее, цохIо мадугьалзаби 
гурелги, КIванада  росулъ дир  гIагар­
лъиги бугеб ЦIумада районалъул 
жамагIаталъе. ХIадис-наибасул наслуя­
лъул гIадан ккола дунги. 

РекIее гIуна гIолохъанай 
«женсовет» Асиятил, мугIалим Загь­
ратил магIна гъваридал кIалъаял. 
Хадубккунги рохалие гурони, данде­
лъизе хъван ратугеги нилъ. Гьадинал 
мажлисалда рорхун, цоцазда дандран, 
гIумруялде рахъинаризе кколел ва 
кIолел масъалаби гIемер руго нилъехъ 
магIарухъ. Гьезул аслияб цIайи-
бакIлъиги руччабазул гъуждузде кколин 
абуни, дун мекъиги ккеларо. 

Бокьилаан гьеб бакIлъиялъ 
къулизаюн гурей, гьимиялъ гвангъараб 
гьумергун чIужугIаданалъ жиндирго 

борч-лъимал гьари, гьезие тарбиягун 
лъайкьей, гъасда цIа цIуни гIадал 
масъалаби тIоцебесеб иргаялдеги  
ккезарун, ракьалда рекъел цIунизе ва 
жамгIияталъеги улкаялъеги пайдаял 
лъималги гIезарун, гьелъул букIинесеб 
тIегьазабизе. 

       
        Хадижат Залимханова

Йиго магIарухъ чIужугIадан
Агъвалиб тIобитIана районалъул руччабазул форум МагIарулай

Хвел… Гьеб буго инсанасул г1умруялъул ахир, ахираталъул байбихьи,  
нахъе руссине рес гьечIеб халатаб сапар. Холел руго хералги, гIолохъаналги, 
улбулги, лъималги, гIагарлъиги, мадугьалзабиги, гьудулзабиги. РагIулеб 
буго,  киреялиго  авариялде ккун, хун ругилан бахIаравги бахIарайги, доба 
кьвагьун, гьанир чIван цо-цоккун гочунел руго абадияб рокъоре. ХIакъаб 
жо,  хвезе руго киналго цох1о инсан нахъе хутIичIого, паналъизе  буго 
нилъее хирияб берцинаб гьаб дунялги.

Хвалдаги иман лъезе тIадаб букIаниги, киназго гуро гьелъул пикраби 
гьарулел, хвалде дандчIвазе хIадурлъулел. Иман щулиял муъминзаби 
хвалил  бицунелъул сородула, гьел  пашманго гIодула, хIинкъарал рукIуна 
Аллагьасул  тамихIалдаса, гьаруларо мунагьал ва хIарамал ишал. Дида 
дандчIвана цо диналъул вац, гьес маркIачIул  какда хадуб гьарана: «Я дир 
ТIадегIанав Аллагь, дуца дун чIаго те боголилги как базе, дир хвелги Мун 
разияб  батаги»,-ян. Гьев вукIана мискинчи, гьес  гьаричIо кинабгIаги 
дунялалъул боцIи ва цогидабги. Киналго цо гIакълуялъул, пикрабазул гуро 
Аллагьасул  лагъзал. Берцинго къачIарал  гIемер  тIалабазул минабиги, да­
чабиги, багьа хириял машинабиги тун, гIарац-меседалъул  бетIергьабазе  
бокьилищха  бец1аб лахIтуялъур рещтIине. СогIал ракIаз къабул гьабуларо  
хвел абураб кьогIаб рагIи, гьезул ургъелалгун пикраби руссарал рукIуна 
дунялалъул бечелъиялде, хIалал-хIарам батIа гьабичIого, паналъизе бугеб 
дунял гIуцIиялде. ТIадегIанав Аллагьас  тIолабго гIалам бижун буго цохIо 
жиндие лагълъи  гьабизе, амма Дагъистаналда жакъаги ратулел руго какил 
мацIцин лъаларел 80-90 сонил ригьалде рахарал г1адамал.

Бокьун буго гьаб  макъалаялда   цо хIакъикъияб лъугьа-бахъиналъул 
бицине. МахIачхъалаялъул авал  мажгиталда ккана гьеб лъугьа-бахъин. 
Рогьалил какги бан, имамас цIалулеб букIана берцинаб  гьаракьгун 
хирияб Ясин, ва кинабго жамагIат букIана гьесухъ гIенеккун. Гьебго 
заманалда  жамагIаталда рагIулеб букIана пашманаб гIоди. РахIат хвана  
жамагIаталъул ва байбихьана гьесда аскIоре ине,  сабру гьабеян гьарулеб 
букIана гьез гьесда, амма бокIнилъ гIодоб гьумерги цун гIодулев гIолиласда 
гьел рихьулел ва рагIулел рукIинчIо. Гьев гIолохъанав, ригьнал гIужалде 
вахарав диналъул вацасул пикраби руссарал рукIана хвалде, инсанасда 
дандчIвазе ругел захIмалъабазде, ай жужахIалда тIасан бугеб ботIрол  
расгIан жиб тIеренаб,  лъабазарго соналъ лъелаб нух бугеб захIматаб 
СиратIалъул кьоде, к1икъоялда  анц1азарго соналъ халат бахъунеб, бакъул 
кутакаб бухIи бугеб хIисаб-суалазул МахIшаралъул къоялде. 

Гьебго заманалда жаниб, мажгиталда гIагарлъухъ бугеб къаси 
хIалтIулеб клуб-дискотекаялда кьурдулел, ахIулел, квана-гьекъолел 
рукIана пасатал, саяхъал гьесул ригьалъул васалгун ясал. Гьединал 
клубал-дискотекаби дагьал гьечIо МахIачхъалаялда. Лъабкъоялда анц­
1го соналъ рукIана Дагъистаналъул  бусурбаби рагьун дин-ислам 
гьабизе гьукъун, коммунистазул зулмуялда гъоркь,  риччалел рукIинчIо 
Къуръан цIализе, исламияб лъай босизе, гьукъун рукIана мавлидал, 
садакъаби. АлхIамдулиллагь, ана гьеб зулму тIаса, дин-исламалъе  щвана  
эркенлъи, киса-кирго рагьун руго мажгитал, мадрасаби,  гIемерлъулел 
руго гIалимзаби, хIажизаби, битIахъе тIегьалеб буго дин ислам. Камулел 
гьечIо закагIат бахъулел ва  садакъаби гьарулел бечедалги. Божилъи буго 
Дагъистаналда жеги цIикIкIинин бусурбаби, дагьлъилин хIарамал ишал, 
мунагьал гьарулезул къадар ва такъсирчилъи. Кье, Аллагь, нижее щулияб 
иманги, гIакълуги, сабруги, гьудуллъиги, вацлъиги. Гьарула, БетIергьан, 
нижги гьаре Алжаналъул агьлулъун. Амин.  

                                               
                                           МухIамад  Абакаров, Хуштада росу

10 январалда къватIибе араб «ЦIумадисезул гьаракь» газеталда  
«Хъутабазде сапар» абураб макъалаялда  хъван букIана  гьениве щва­
рав районалъул бетIер  АнвархIажи Вечедовасул  рахIатхвараб хIал 
кканин  Бабаюрталдасан Шаваялде бугеб  шагьранух  бихьидал. Гьебго 
сапаралъ  республикаялъул Халкъияб Собраниялъул Председатель  
Хизри ШихсагIидовасулгун букIараб  дандчIваялда  районалъул бетIерас  
борхараб гьеб  суал тIубазе тIадкъана   республикаялъул  парламенталъул 
спикерас   нухал раялъул  рахъалъ республикаялъул Агенствоялъул нух­
малъиялда. 

Нахъисебго къоялъ байбихьана гьеб нухда хIалтIи.  Мужикъаялдаса 
нилъер районалъул ракьалде щвезегIан шагьранухда тIадчIун хIалтIи  
гьабулеб буго  Бабаюрт районалъул нухазул  участкаялъ.

                                                                 
                                                                 ИсхIакъ Идрисов

Жидерго иргадулаб 16-абилеб сессия  
тIобитIана  талат къоялъ районалъул  Собрания­
лъул депутатаз. Гьенире ахIун рукIана районалъул 
учреждениябазулгун  организациябазул нухма­
лъулел,  росабазул администрациябазул  бутI­
рул ва  райадминистрациялъул жавабиял хIал­
тIухъаби.

Сессиялда гIахьаллъана районалъул прокуро­
расул заместитель Багьавдин  ХIажиэменов.

Сессиялъул хIалтIи бачана районалъул   
депутатазул Советалъул председатель УзумхIажи 
Сайпудиновас.

 Депутатаз тIоцебе хал гьабиялде босана 
терроризмалде дандечIеялъул рахъалъ «ЦIумада 
район» муниципалияб районалъул бакIалъулаб 
самоуправлениялъул хIалтIул  гIуцIиялъул 
хIакъалъулъ  суал. Гьеб суалгун кIалъазе вахъана 
райадминистрациялъул жанисеб политикаялъул 
ва  пачалихъиял органазулгун хурхен букIина­
биялъул отделалъул  начальникасул заместитель  
Тимур Ибрагьимов.

Районалъул жанисел ишазул отделалъ 2017 
соналъ гьабураб хIалтIул хIисабкьейгун кIалъазе 
вахъана гьеб отделалъул штабалъул начальник 
ГIумарасхIаб Нуцалханов. Гьеб суалалда сверухъ 

пайдаял кIалъаял гьаруна депутатаз. Гьеб 
идараялъул хIалтIул  лъик1ал рахъал рехсолаго,  
камичIо гьезул хIалтIул гIоларел рахъал 
рихьизарун гьарурал кIалъаялги.

2018 абилеб соналъул  муниципалияб 
районалъул бюджеталда цо-цо хиса-басиял 
гьаризе ккеялъул суалгун кIалъай гьабуна 

районалъул  финансовияб 
отделалъул  нухмалъулев ХIусен 
МухIамадовас. Кидаго гIадин,  
бюджеталда хурхарал суалалъул 
халгьабиялда депутатазул букIана 
жигараб гIахьаллъи. 

Депутатаз гьединго хал 
гьаруна «ЦIумада район» муни­
ципалияб районалъул По­
ложение тасдикъ гьабиялъул, 
культураялъулгун искусствоялъул 
муниципалиял учреждениябазул 
хIалтIухъабазул харжалъул хIа­
къалъулъ Положениялда хиса-
басиял гьариялъул,  «ЦIумада 

район» муниципалияб районалда гIодобегIанаб 
харжалъул къадар чIезабиялъул суалал.

«ЦIумада район» муниципалияб районалъул 
хъулухъал тIадал ишал тIуралезе хIалтIухъ 
кьолеб шапакъаталъул къадар цIикIкIинабиялъул 
хIакъалъулъ суалалгун кIалъай гьабуна Тимур 
Ибрагьимовас. 

«ЦIумада район» муниципалияб районалъул 
нухлул нахърателалъул  Положениялъулъ хи­
са-басиял гьариялъул ва «ЦIумада район» му­
ниципалияб районалъул «Нухлул хIалтIул 
хIакъалъулъ» мурадияб программаялъул хIа­
къалъулъ суалалгун кIалъазе вахъана райад­
министрациялъул бетIерасул заместитель ТIа­
гьир Халидов.

Гьоркьор лъурал суалазда сверухъ депутатаз 
хIукмабиги къабул гьаруна.

   Шаваялда шагьранух къачIалеб буго

  Районалъул Собраниялда

        Депутатазул  иргадулаб  сессия Хвалил   пикрабаздаса  
рикIкIалъуге

    ВагIза

Наркотикал   хIалтIизари, гьел  ричулел  
ва т1ирит1изарулел гIадамал тIатинари 
мурадалда  12 марталдаса  23 марталде 
щвезег1ан  районалда тIобитIулеб буго 
ТIолгороссиялъул «Лъазабе хвел киб 
бичулеб!» абураб акциялъул тIоцебесеб этап. 

Нилъер районалъул гIолилазда гьор­

кьорги, кигIан бокьичIониги, рукIана  
хIужаби лъималаз  гьел хIалтIизариялъул 
гьединго «Шпак» ва «Насвай» абулел 
продуктазул хIалбихьиялъул.

Гьел  гьукъизе ккола жиндир заманалда, 

гурони, гьез лъикIалде рачунаро. Лъималазул 
психология щулияб гьеч1олъиялда бан, 
эбел-инсуца  гьелде кIвар кьезе ккола ва 
бук1инабизе лъималазда  хадуб халкквей, 
бичIчIизабизе  ккола гьезда  наркотикал 
х1алт1изариялъул ахир хвел букIин.

Жанисел ишазул райотделалъ умумулгун 
улбул ахIулел руго лъималазде кIвар кьезе,  
хасго васаз жидерго эркенаб заман тIобитIулеб 
къагIида ва лъилгун  гьезул бухьен бугебали 
лъазабизе. Лъица щиб гьабулебали лъазе кка­
ни, эбел-инсул лъималазулгун бук1ине ккола 
рагьараб  гара-чIвари. Риччаге  гьел къаси  
сагIат 10 тIубаралдаса  нахъе чIахIиял цадахъ  
гьечIого  къватIал тиризе, гьеб законалъги 
гьукъараб буго.КватIараб гIужалъ къватIахъ 
лъимал ратани, эбел-эмен административияб 
тамих1алде ц1ала. 

Наркотикал цIунулел, ричулел ва гьел 
тIиритIизарулел гIадамал рукIин нужеда 
т1атун  хадуса, хехаб къагIидаялъ ах1е 
божилъиялъул телефоналде  8-963-410-52-51.

                 ОМВДялъул пресс-хъулухъ 

  Наркотиказде дандечIараб анкь
Лъимал цIуни ккола лъималазда хадуб халкквей букIинаби

Буго гьадинаб махщел-ВатIан цIуни
Школа лъугIун къватIире унел цIалдохъаби 

хIалтIи-пишабазде машгъул гьари мурадал­
да, районалда бугеб халкъ хIалтIудалъун хье­
зариялъул централъул хIалтIухъабаз Агъвали 
гимназиялда ва районалъул школазда февраль 
моцIалъул ахиралда  тIобитIана «Буго гьадинаб 
махщел-ВатIан цIуни» абураб тадбиралъул анкь.

Гьелъ цо къадаралъ кумек-квербакъи гьа­

бунин абизе бегьула выпускниказе, хасго васазе 
жидерго хадусеб гIумрудулъ махщел тIаса бищу­
лаго, гъварилъуде раккун аскариясул гIумру лъа­
зе ва цо-цоязниги форма ретIарасул махщалида 
жиндирго къисмат бухьинабизе.

                    
                        ПатIимат Бадрудинова, 
                                 ЦЗНалъул специалист



Руководители хозяйствующих субъектов 
должны контролировать санитарно-гигие­
ническое состояние на объектах социальной 
инфраструктуры: лечебно-профилактических, 
образовательных организациях, учреждениях 
социального обслуживания детей и граждан 
пожилого возраста, домах для детей-сирот и 
детей, оставшихся без попечения родителей, а 
также домах-интернатах для лиц с ограничен­
ными возможностями здоровья.

Гигиенические нормативы температуры 
воздуха в помещениях объектов социальной 
сферы установлены санитарными правилами 

СанПиН 2.4.1.3049-13, СанПиН 2.4.2.2821-10, СанПиН 2.4.3259-15, Сан­
ПиН 2.1.3.2630-10, СП 2.1.2.3358-16. Например, температурный режим 
должен быть на уровне  21 - 23 °C в игровых младшей, средней, старшей 
групповых ячеек дошкольных организаций; 19 - 20 °C в спальнях всех 
групповых ячеек дошкольных организаций; 18 - 24 °C в учебных помеще­
ниях и кабинетах общеобразовательных организаций; 20 - 26 °C в палатах 
лечебно-профилактических учреждений; не ниже 20 °C в помещениях для 
отдыха и игр в организациях для детей-сирот и детей, оставшихся без по­
печения родителей; 20 - 22 °C в жилых комнатах в организациях социаль­
ного обслуживания лиц пожилого возраста, лиц с ограниченными возмож­
ностями здоровья и инвалидов.

Руководители хозяйствующих субъектов должны обеспечить еже­
дневный контроль за температурой воздуха в помещениях, при несоблю­
дении гигиенических нормативов безотлагательно принимать меры по 
обеспечению температурных режимов.

  Особое внимание необходимо уделить руководителям организаций, 
деятельность персонала которых предполагает выполнение работ на от­
крытом воздухе. Необходимо принимать меры к защите работников от 
переохлаждения.

Основными условиями, определяющими продолжительность рабо­
ты в холодный период года на открытой территории, являются климати­
ческий пояс, категория выполняемой работы по величине энергозатрат, 
температура воздуха и скорость ветра, использование средств индивиду­
альной защиты, наличие помещений для обогрева, а также наличие регла­
ментированных перерывов на обогрев. Работающие на открытом воздухе 
работники должны быть обеспечены комплектом средств индивидуальной 
защиты от холода, в том числе рукавицами, обувью, головными уборами.

Жалобы на несоблюдение гигиенических нормативов гражданам не­
обходимо направлять в Управление Роспотребнадзора по Республике Да­
гестан.

                                                     Ильяс Вакилов, прокурор района            

Современные технологии, безусловно, сделали нашу жизнь намного 
проще и интереснее, но у этого явления есть и отрицательная сторона. 
Технологии дают не только свободный доступ к любой информации, но 
и создают условия для появления новых идей у аферистов и мошенников.

Одно из самых массовых видов преступных действий в настоящее 
время телефонное мошенничество. Министерство внутренних дел по 
Республике Дагестан предупреждает о том, что на территории Республики 
участились случаю такого мошенничества. На телефон жертвы поступает 
звонок, от якобы сотрудника службы безопасности банка, в котором вас 
уведомляют о том, что ваш счет подвергся атаке мошенников или хакеров 
и просят отправить на их номер телефона сообщение с кодом и словами 
«отмена перевода», во избежание утери денежных средств или просят 
сообщить номер вашей карты и пароля от нее. После отправки сообщения, 
деньги списываются с клиентского счета.

Пользователь интернет-приложений в указанной программе 
договаривается о покупке определенного товара. Злоумышленник 
отправляет ему номер своего счета в банке (чаще всего киви кошелька) и 
просит перевести ему оговоренную ранее сумму денег или залог за товар. 
После перевода указанных денежных средств, мошенник отключает 
телефон и перестает пользоваться данным абонентским номером. В итоге, 
жертва мошенничества лишается своих денежных средств и вынуждена 
обращаться в полицию с заявлением.

Уважаемые Дагестанцы и гости Республики, будьте внимательны! 
Золотое правило: никогда и ни при каких обстоятельствах не сообщать 
никому своих персональных данных или конфиденциальной информации:  
пин код банковской карты, номер счета, логин и пароль от страниц в 
социальных сетях, на интернет сайтах и прочее. Не перечисляйте свои 
денежные средства незнакомым вам людям, старайтесь не совершать 
покупки товаров на неизвестных интернет сайтах и не оплачивайте их со 
своих банковских карт.

  Хабиб  Джабраилов, старший следователь ОМВД РФ по району 

ТЕЛЕФОННОЕ МОШЕННИЧЕСТВО, 
КАК НЕ СТАТЬ ЖЕРТВОЙ  ОБМАНА

Дагьаб цебе Санкт-Петербургалда 
тIобитIана Халкъазда гьоркьосеб 
рагъулаб самбоялъул рахъалъ турнир. 
Гьенив гIахьаллъарав  Агъвалиса 
Багьавдинов АхIмадие 61 кг. цIайиялда  
щвана тIоцебесеб бакI.

ГIолохъанго вукIаниги, АхIмадил 
тIоцебесеб бергьенлъи  кколаро гьаб. 
Гьев ккола рагъулаб самбоялъул ва 
панкратионалъул рахъалъ спорталъул 
мастерлъиялде кандидат ва Дагъис­
таналъул чемпион. Гьединго панкра­
тионалъул ва ММАялъул рахъалъ 
Россиялъул чемпионатазда кIицIулго 
кIиабилел бакIал щвана,   бергьана 
халкъазда гьоркьосел турнираздаги. 

АхIмадил  бук1инесеб  жеги цебе 
буго. Гьарула гьесие жеги чIахIиял бергьенлъаби, гIумрудулъ талихIгун 
икъбал. Рохизарила АхIмадица нилъ  хадурккунги ч1ахIиял бергьен­
лъабаздалъун.                                                       

                                                                     Хадижат ХIамзатова

Февралалъул ахиралда   торгIо хIаялъул рахъалъ 2002 абилеб соналъ  
ва гьелдаса хадур гьарурал ясазда гьоркьоб торгIо хIаялъул рахъалъ 
зоналиял къецазда тIоцебесеб бакIги ккун, республикаялъул къецазда 
нилъер районалъул  командаялъ ккуна кIиабилеб бакI. 

Квешал хIасилал ккечIо гьебго  гIелалъул  нилъер васазул 
командаялъулги. Хунзахъ тIоритIарал  зоналиял къецазда кIиабилеб бакI 
щварал гьез, республикаялъул къецазда ккуна  лъабабилеб бакI. 

Баркула  гьезда щварал бергьенлъаби.

 5 марталда Агъвали тIоритIана 2004 соналъ ва гьелдаса хадур 
гьарурал  гIолилазда гьоркьоб эркенаб гугариялъул рахъалъ районалъул 
кубокалъе  гIоло къецал.

Гьенир гIахьаллъана  кIиго  Агъвалиса, ТIиндиса, Гьигьалъа, 
КIванадаса, Эчедаса, Къедиса ва Инхокъвариса командаби.  Къецал 
тIоритIана  кIиго къокъаялде рикьун.

ХIалуцарал къецазул хIасилазда тIоцебесеб бакI ккуна   Агъвали 
спортшколалъул тIоцебесеб командаялъ, кIиабилеб бакI - Гьигьалъ росдал 
командаялъ, лъабабилеб бакIалде ккана  ТIинди росдал команда. 

                                                                                
                                                                               Шамил Сажидов

 Васазулги хIасил квешаб ккечIо 

 Районалъул  Кубокалъе  гIоло  къецал 

            ГIолохъанав    самбист

10-11 марталда МахIачхъалаялда тIобитIана 2004 соназ гьарурал 
гIолилазда гьоркьоб Олимпиялъул чемпион Владимир Юмин ракIалде 
щвезавиялъе  эркенаб гугариялъул рахъалъ рагьараб турнир. Гьенир 
гIахьаллъарал  нилъер спортшколалъул  гугарухъабаз рихьизаруна лъикIал 
хIасилал.

  Раджаб ГIабдурахIманов(32 кг.), МухIамад ХIабибов (39 кг.) ва  Ша­
мил Къадилов (40 кг.)  рахъана турниралъул чемпионаллъун.

Баркула гугарухъабазда ва гьезул  тренер СабахIудин АхIмадовасда 
щварал бергьенлъаби. Гьарула  гьезие хадубккунги спорталъулъ лъикIал 
хIасилал.

                                                                    МухIамад Къасумов

  Турниралда лъабгоял бергьана 

На календаре весна, 
но температурный режим следует соблюдать

Гьаб соналъул 23-25 марталда Агъвали  спортзалалда  
тIобитIизе буго эркенаб гугариялъул рахъалъ  Дунялалъул чемпион 
МухIамадрасул ГъазимухIамадовасул призазе гIоло  гIолилазда 
гьоркьоб рагьараб  кIиабилеб турнир. 

Турниралда гIахьаллъизе рес  буго 200I соналъ  ва 
хадурккунисел  соназ  гьарурал  гIолилазул ва гьезухъ кодоб 
букIине ккола ахIиялъул кагъат. 

ТIадеги баянал щвезе ахIизе бегьула 8-965-486-85-96 
телефоналъул номералде  НурхIажиев  ХIайбулагьихъе.

МухIамадрасул ГъазимухIамадовасул турнир


